
1. Organización 

O Colexio Profesional de Enxeñaría en Informática de Galicia (CPEIG), con CIF Q1500325D e 

domicilio en Fernando III O Santo, 13, 1ºA, 15701 Santiago de Compostela, en diante, a Organización, 

convoca os Premios CIBER.gal no marco do Nodo Galego de Ciberseguridade CIBER.gal, como 

instrumento de recoñecemento e difusión das iniciativas desenvolvidas polas súas entidades 

adheridas en materia de concienciación, capacitación, innovación e investigación en ciberseguridade 

en Galicia. 

2. Obxectivos 

Os Premios CIBER.gal teñen como finalidade promover, recoñecer e poñer en valor as actuacións 

desenvolvidas en Galicia polas entidades adheridas ao Nodo CIBER.gal en materia de 

ciberseguridade. 

En particular, perséguese: 

• Recoñecer e visibilizar iniciativas destacadas en ciberseguridade desenvolvidas en Galicia. 

• Fomentar a cultura da ciberseguridade entre a cidadanía e o tecido empresarial. 

• Impulsar a capacitación e a concienciación en materia de ciberseguridade. 

• Favorecer a innovación, a investigación e a xeración de coñecemento. 

• Reforzar a contribución das entidades adheridas ao ecosistema galego de ciberseguridade. 

• Facilitar a difusión e a posible replicabilidade das iniciativas recoñecidas. 

3. Requisitos xerais 

3.1. Entidades participantes 

Poderán presentar candidaturas as entidades adheridas ao Nodo Galego de Ciberseguridade 

CIBER.gal na data de finalización do prazo de presentación. 

Cada candidatura deberá ser presentada por unha única entidade, no seu propio nome e 

representación. 

Cada entidade poderá presentar varias candidaturas, mesmo nunha mesma categoría, sempre que 

correspondan a iniciativas diferentes. Unha mesma iniciativa só poderá presentarse nunha categoría. 

Unha mesma entidade poderá resultar premiada en máis dunha categoría cando as súas candidaturas 

obteñan a mellor valoración correspondente. 

3.2. Contido das candidaturas 

As candidaturas deberán incluír: 

• Unha descrición clara da iniciativa presentada. 

• Información sobre a necesidade abordada, os obxectivos, as actuacións desenvolvidas e as 

persoas ou entidades destinatarias. 

• Resultados, indicadores e evidencias do seu impacto en Galicia. 

• Documentación acreditativa suficiente para permitir a súa avaliación. 

Non se admitirán candidaturas cuxa finalidade principal sexa a publicidade ou a promoción directa de 

produtos ou servizos. 

3.3. Natureza e ámbito das iniciativas 

As iniciativas deberán terse desenvolvido en Galicia ou acreditar un impacto directo e relevante na 

Comunidade Autónoma de Galicia, e estar relacionadas cunha ou varias das seguintes materias: 

• Capacitación e formación. 

• Concienciación e sensibilización. 

• Innovación. 

• Investigación e xeración de coñecemento. 

• Transferencia de coñecemento e aplicación de novos enfoques, metodoloxías ou solucións de 

ciberseguridade. 

3.4. Período temporal 

As iniciativas presentadas deberán terse desenvolvido ou atoparse en execución durante os doce 

meses inmediatamente anteriores á data de publicación desta convocatoria. No caso de iniciativas en 

execución, deberán acreditarse as actuacións e os resultados obtidos durante o devandito período. 

4. Categorías 

4.1. Iniciativas dirixidas á cidadanía 

Recoñeceranse as actuacións orientadas á sensibilización, formación ou capacitación en 

ciberseguridade da poboación xeral ou de colectivos específicos. 

4.2. Iniciativas dirixidas ao tecido empresarial 

Recoñeceranse proxectos destinados a mellorar as capacidades, a preparación ou a resiliencia en 

ciberseguridade das empresas, especialmente das pemes, microempresas e persoas traballadoras 

autónomas. 

4.3. Proxectos de innovación e investigación en ciberseguridade 

Recoñeceranse iniciativas que destaquen polo desenvolvemento ou aplicación de solucións 

innovadoras, ferramentas, metodoloxías ou novos enfoques, así como traballos que contribúan ao 

avance do coñecemento en ciberseguridade, incluídos proxectos de I+D, estudos aplicados, probas 

de concepto ou transferencia de coñecemento. 

5. Premios e mencións especiais 

Concederase un premio de carácter exclusivamente honorífico en cada unha das categorías definidas 

nestas bases. 

As entidades galardoadas recibirán: 

• Recoñecemento público no marco do Encontro Galego de Ciberseguridade CIBER.gal. 

• Diploma, acreditación ou distintivo acreditativo do premio. 

• Espazo para a presentación e difusión institucional da iniciativa premiada no marco do Encontro 

CIBER.gal e, de ser o caso, noutras canles vinculadas ao Nodo CIBER.gal. 

A Comisión de Avaliación poderá propoñer mencións especiais, tamén de carácter honorífico, cando 

unha iniciativa destaque singularmente nalgún dos criterios de avaliación. 

Os premios ou as mencións especiais poderán declararse desertos cando a Comisión de Avaliación 

considere que as candidaturas presentadas non reúnen a calidade ou adecuación suficientes. 

6. Presentación de candidaturas 

6.1. Prazo 

O prazo de presentación de candidaturas permanecerá aberto desde o 28 de setembro ata o 16 de 

outubro de 2026 ás 15:00 horas. 

6.2. Forma de presentación 

As candidaturas presentaranse unicamente por correo electrónico, mediante o seu envío ao enderezo: 

edg2030.ciberseguridade@xunta.gal 

O asunto da mensaxe deberá indicar: “Candidatura Premios CIBER.gal 2026 – [nome da entidade] – 

[categoría]”. 

Consideraranse presentadas dentro de prazo as candidaturas recibidas no enderezo indicado antes 

da data e hora límite establecidas. 

6.3. Documentación 

Cada candidatura deberá presentarse mediante o modelo oficial de candidatura dos Premios 
CIBER.gal facilitado pola Organización, cunha extensión máxima de seis páxinas. 

O modelo deberá remitirse debidamente cuberto dentro do prazo establecido e conterá a 
información necesaria para a identificación, descrición, avaliación e impacto da iniciativa presentada, 
de acordo cos criterios de valoración recollidos nestas bases. 

Así mesmo, o modelo incorporará a declaración responsable sobre a veracidade da información 
achegada, a manifestación de dispoñibilidade das autorizacións, permisos e dereitos necesarios 
sobre a información e os materiais presentados, así como a aceptación expresa destas bases. 

O formulario poderá cubrirse indistintamente en castelán ou galego. 

6.4. Emenda 

Cando a candidatura estea incompleta ou presente defectos formais emendables, a Organización 

poderá requirir á entidade solicitante que os corrixa no prazo de tres días hábiles desde a recepción 

do requirimento. Se non se atende o requirimento dentro do devandito prazo, a candidatura poderá 

ser excluída. 

7. Avaliación de candidaturas 

7.1. Comisión de Avaliación 

As candidaturas serán avaliadas por unha Comisión de Avaliación integrada por un mínimo de tres 
persoas, designadas pola Organización entre profesionais pertencentes á Amtega e/ou ao CPEIG, 
na súa condición de entidades organizadoras do Encontro CIBER.gal. As persoas designadas 
deberán contar con coñecementos ou experiencia nos ámbitos obxecto de valoración. 

7.2. Imparcialidade, confidencialidade e conflitos de interese 

As persoas integrantes da Comisión actuarán con imparcialidade, independencia e confidencialidade. 

Cando concorra calquera circunstancia que poida comprometer a obxectividade da avaliación dunha 

candidatura, a persoa afectada deberá comunicalo á Organización e absterse de participar na súa 

valoración e en calquera deliberación relacionada con ela. 

A Organización adoptará as medidas necesarias para previr, identificar e xestionar posibles conflitos 

de interese durante o proceso de avaliación, e poderá substituír a persoa afectada cando resulte 

necesario. 

7.3. Funcións 

• Verificar a admisibilidade das candidaturas. 

• Avalialas de acordo cos criterios establecidos. 

• Solicitar aclaracións cando resulte necesario, sen que estas poidan alterar substancialmente a 

candidatura presentada. 

• Emitir unha proposta de resolución dos premios e, de ser o caso, de mencións especiais. 

• Propoñer que unha ou varias categorías se declaren desertas. 

• Resolver as incidencias interpretativas relacionadas co proceso de avaliación. 

8. Criterios de avaliación 

As candidaturas valoraranse sobre un máximo de 100 puntos, conforme os seguintes criterios: 

Criterio Puntos Aspectos obxecto de valoración 

Impacto e resultados 35 
Alcance, persoas ou entidades destinatarias, melloras obtidas, 

indicadores, evidencias e contribución á ciberseguridade en Galicia. 

Calidade e adecuación 20 
Coherencia entre a necesidade identificada, os obxectivos, as 

actuacións desenvolvidas e os resultados obtidos; calidade técnica e 

adecuación á categoría. 

Innovación e creatividade 15 
Novidade da iniciativa, da súa metodoloxía, das ferramentas 

utilizadas ou do enfoque aplicado. 

Colaboración e 

contribución ao ecosistema 
15 

Xeración de alianzas, participación no ecosistema e contribución aos 

obxectivos do Nodo CIBER.gal. 

Replicabilidade, 

escalabilidade e 

continuidade 
15 

Capacidade de transferencia, crecemento, sustentabilidade e 

continuidade da iniciativa. 

 

A puntuación final de cada candidatura será a media das puntuacións outorgadas polas persoas 

integrantes da Comisión que participasen na súa avaliación. 

En caso de empate, atenderase, por esta orde, á maior puntuación obtida en impacto e resultados; 

calidade e adecuación; colaboración e contribución ao ecosistema; e innovación e creatividade. Se o 

empate persiste, a Comisión adoptará unha decisión motivada. 

9. Resolución e entrega 

A resolución dos premios adoptarase unha vez finalizado o proceso de avaliación e comunicarase ás 

entidades candidatas mediante o correo electrónico indicado no formulario. 

Os premios anunciaranse e entregaranse publicamente no marco da sexta edición do Encontro 

Galego de Ciberseguridade CIBER.gal. As entidades premiadas comprométense a facilitar a 

información necesaria para a súa participación na entrega e para a presentación pública da súa 

iniciativa. 

10. Veracidade, dereitos e difusión 

As entidades participantes garanten a veracidade e exactitude da información achegada, así como a 

autoría ou dispoñibilidade de dereitos suficientes sobre os materiais presentados. Así mesmo, 



 

 

6 

Premios CIBER.gal 2026  |  1 

declaran que a candidatura non vulnera dereitos de propiedade intelectual, industrial, imaxe, honra, 

intimidade, protección de datos nin outros dereitos de terceiros, e que contan cos consentimentos e 

autorizacións necesarios. 

A Organización poderá difundir exclusivamente información relativa ás iniciativas premiadas ou 

distinguidas mediante mencións especiais, con fins institucionais, informativos e de promoción de boas 

prácticas en ciberseguridade. Non se publicará información das restantes candidaturas. 

11. Protección de datos persoais 

De conformidade coa normativa vixente en materia de protección de datos persoais, os datos persoais 

recollidos na tramitación desta convocatoria serán tratados polo Colexio Profesional de Enxeñaría en 

Informática de Galicia (CPEIG), coa finalidade de xestionar a convocatoria, avaliar as candidaturas 

presentadas, comunicar a resolución e levar a cabo as actuacións necesarias para o desenvolvemento 

dos Premios CIBER.gal. Así mesmo, no caso das candidaturas premiadas ou distinguidas mediante 

mención especial, os datos poderán tratarse para a organización da súa participación no Encontro 

CIBER.gal e para a difusión institucional das iniciativas recoñecidas. 

A base xurídica do tratamento dos datos identificativos e de contacto das persoas que actúen en 

representación ou como persoas de contacto das entidades participantes fundaméntase no interese 

lexítimo do responsable para xestionar a relación coas devanditas entidades e tramitar a súa 

participación na convocatoria, de conformidade co artigo 6.1.f) do Regulamento (UE) 2016/679 

(RXPD), en relación co artigo 19 da Lei orgánica 3/2018, de protección de datos persoais e garantía 

dos dereitos dixitais. Cando resulte aplicable pola natureza da persoa participante ou do tratamento 

realizado, este poderá ampararse así mesmo no artigo 6.1.b) do RXPD. 

Os datos poderán ser comunicados ou resultar accesibles ás persoas e entidades que interveñan na 

xestión, organización e avaliación das candidaturas cando iso resulte necesario para o correcto 

desenvolvemento da convocatoria. Non se prevén transferencias internacionais de datos. 

Os datos conservaranse durante o tempo necesario para xestionar e resolver a convocatoria e, 

posteriormente, durante os prazos legalmente aplicables para atender posibles responsabilidades 

derivadas do seu tratamento. 

As persoas interesadas poderán exercer os dereitos de acceso, rectificación, supresión, oposición, 

limitación do tratamento e portabilidade, cando resulten aplicables, dirixíndose ao CPEIG por correo 

postal ou electrónico nos termos indicados na información de protección de datos asociada a esta 

convocatoria. 

Así mesmo, poderán contactar coa persoa delegada de Protección de Datos a través do enderezo 

dpd@cpeig.gal e presentar unha reclamación ante a Axencia Española de Protección de Datos se 

consideran que o tratamento dos seus datos non se axusta á normativa vixente. 

12. Exclusión e responsabilidades 

A Organización poderá excluír calquera candidatura que incumpra estas bases, se presente fóra de 

prazo, conteña información falsa, inexacta ou incompleta, vulnere dereitos de terceiros, incorpore 

contidos ilícitos ou ofensivos, teña unha finalidade predominantemente publicitaria ou non achegue 

información suficiente para a súa avaliación. 

A Organización non será responsable dos fallos técnicos alleos que impidan temporalmente a 

presentación, das inexactitudes ou infraccións imputables ás entidades participantes nin das 

modificacións ou cancelacións derivadas de causas de forza maior. 

13. Modificación, suspensión ou cancelación 

A Organización poderá modificar estas bases, ampliar prazos, suspender ou cancelar a convocatoria 

cando concorran causas xustificadas que impidan ou dificulten o seu normal desenvolvemento. As 

modificacións comunicaranse a través das mesmas canles utilizadas para difundir a convocatoria e 

non poderán prexudicar inxustificadamente os dereitos das entidades que xa presentasen unha 

candidatura. 

14. Aceptación das bases 

A presentación dunha candidatura supón a aceptación íntegra destas bases e das decisións 

adoptadas pola Comisión de Avaliación e a Organización no exercicio das súas respectivas funcións. 

